
Süd vəzisi (SVX) xərçəngi klinik onkologiyanın ən 

mühüm problemlərindən biri olub, dünyada qadınlar 

arasında bədxassəli şişlərlə xəstələnmənin 

strukturunda 1-ci yeri tutur. Onkoloji xəstəliklərin 

müvəffəqiyyətlə müalicə olunması üçün ən mühüm 

addım onların erkən mərhələdə aşkarlanmasıdır. Son 

illərdə klinik praktikada müasir laborator-diaqnostika 

metodlarının istifadəsi ilə əlaqədar olaraq şiş 

xəstəliklərinin aşkar edilməsində nəaliyyətlər əldə 

edilmişdir. Laktoferrin (LF) – dəmirbirləşdirici 

zülalların transferrin ailəsinə aid olub 80 kDa 

molekul kütləsinə malikdir. Bu zülal immun sistemin 

əsas tərkib hissələrindən biridir. LF dəmiri birləşdirir 

və bir sıra fermentlərin – DNT-liqaza, RNT-aza, ATF-

aza, fosfataza aktivliyinə təsir edir. LF həmçinin 

antibakterial, göbələkəleyhinə, antivirus, 

antioksidant və immunomodulyator aktivliyinə malik 

zülal olub, mədə-bağırsaq traktında mikrobalansı 

tənzimləyir. Son zamanlar orqanizmin homeostazının 

sabit saxlanılmasına yönəlmiş polifunksional 

xüsusiyyətləri ilə əlaqədar LF böyük diqqət ayrılır. 

SVX zamanı CEA və CA 15-3  tədqiq edilən əsas 

onkomarkerlərdir. Onların təyini diaqnostikada, 

həmçinin müalicənin effektivliyinin 

qiymətləndirilməsində də mühüm rol oynayır. CEA 

və CA 15-3 onkomarkerlərinin yüksək səviyyələri 

birmənalı olaraq SVX mərhələsi, şişin ölçüsü və 

prosesə cəlb edilmiş limfa düyünləri ilə bağlıdır. 

Tədqiqat işinin məqsədi SVX zamanı laktoferrinlə 

onkomarkerlərin konsentrasiyası arasında olan 

əlaqənin öyrənilməsi olmuşdur. Tədqiqat işinin 

mateiallarını ATU-nin Onkoloji Klinikasına müraciət 

etmiş BİRADS4 və BİRADS5 kateqoriyasına aid olan  

18-79 yaşlı 57 nəfər (əsas qrup) və 16 nəfər praktiki 

sağlam (nəzarət) qadının müayinə nəticələri təşkil 

etmişdir.  

Laktoferrinin səviyyəsi «Cloud-Clone» şirkətinin 

(ABŞ) reaktiv dəsti və “STAT-FAX” şirkətinin (ABŞ) 

immunoferment analizatoru vasitəsilə təyin 

edilmişdir. Aparılmış tədqiqatlar nəticəsində məlum 

olmuşdur ki, SVX olan qadınlarda laktoferrinin 

səviyyəsi BİRADS 4-də 3,1  dəfə, BİRADS 5-də isə 

9,5 dəfə kontrol qrupla müqayisədə yüksəlmişdir. 

Onkomarkerlərdən CEA və CA 15-3-ün səviyyəsi isə 

hər iki kateqoriyada müvafiq olaraq 4,3 və 5,5 dəfə 

(BİRADS 4), həmçinin 8,3 və 11,1 dəfə (BİRADS 5)  

artmışdır. Beləliklə, aparılmış tədqiqatlar nəticəsində 

müəyyən edilmişdir ki, onkomarkerlərin səviyyəsinin 

artması laktoferrinin səviyyəsinin yüksəlməsi ilə 

müşayiət olunur və xəstəliyin ağırlıq dərəcəsindən 

asılı olaraq bu artım özünü daha aşkar biruzə verir. 

